
La Scola auta spezialisada dal Grischun (SAS Grischun) realisescha per incumbensa 
da la Societad grischuna dals impressaris constructurs (SGIC) il studi «Models da 
lavur alternativs: analisa dals basegns e recumandaziuns d’agir». Ina resumaziun 
dals emprims resultats chattais Vus qua sutvart.

Tge influenzescha l’attractivitad da posiziuns 
da cader en l’industria da construcziun e co po 
quella vegnir augmentada? 

Abstract
I daventa adina pli difficil da recrutar spezialistas e 
spezialists en l’industria principala da construcziun, 
cunzunt sin il stgalim dal cader. La SGIC ha incum-
bensà la SAS Grischun d’analisar l’attractivitad da 
las interpresas da l’industria principala da construc-
ziun per persunas dal cader.
Ils resultats mussan ch’ils models dal temp da lavur 
actuals da l’industria principala da construcziun na 
correspundan betg adina als giavischs individuals. 
Ultra da quai datti ina prontezza da midar plazza 
da lavur tranter las collavuraturas ed ils collavura-
turs dal cader. Quella è bain pitschna, però inquie-
tanta. Ils pli impurtants motivs da restar en l’indu-
stria principala da construcziun èn ina buna relaziun 
cun il schef ed il team, ina lavur satisfaschanta e 
stima. Las cundiziuns da lavur vegnan valitadas en 
general positivamain, i dat dentant discrepanzas 
tranter ils giavischs dal persunal da cader e co che 
lez valitescha la situaziun actuala, cunzunt areguard 
la stima e la paja.
Il studi ha identifitgà quatter champs d’acziun 
per augmentar l’attractivitad da l’industria princi-
pala da construcziun: la relaziun cun il schef ed il 
team, la reducziun dal squitsch da lavur, il svilup da 
models dal temp da lavur pli flexibels e la creaziun 
da models per collavuraturas e collavuraturs pen-
siunads. Recumandaziuns d’agir duain esser avant 
maun il cumenzament da l’onn 2024.

Recrutar persunal qualifitgà 
daventa adina pli difficil
Sco gia menziunà daventi adina pli difficil da recru-
tar persunal qualifitgà en l’industria principala da 
construcziun. Ordvart tendida è la situaziun sin 
il stgalim dal cader (manaders da construcziun e 
polieras). Per quest motiv ha la SGIC incumbensà 
in team da la SAS Grischun a Cuira da far in’eleva-
ziun sistematica da las fermezzas e las deblezzas da 
las interpresas da l’industria principala da construc-
ziun per las collavuraturas ed ils collavuraturs dal 
cader. Il studi duai gidar ad eruir ils basegns dal per-
sunal da cader da l’industria principala da construc-
ziun tenor vegliadetgna, fasas da la vita e posiziun, 
per silsuenter sviluppar en in process communabel 
mesiras per augmentar l’attractivitad. Ina gruppa da 
lavur da la SGIC accumpogna il team da la SAS Gri-
schun e sustegna quel cun savida professiunala.

Proceder en tschintg pass 
La metodica sa basa sin tschintg pass da lavur 
(vesair illustraziun 1). Suenter in’analisa sistema-
tica da la litteratura han las studentas ed ils stu-
dents discurrì cun interpresas da la Svizra Centrala 
ch’èn confruntadas cun sfidas sumegliantas. En in 
segund pass ha il team da la SAS Grischun manà 18 
discurs cun collavuraturas e collavuraturs dal cader 
da diversas interpresas, en differentas posiziuns 
e fasas da la carriera. Ils resultats han servì sco 
basa per sviluppar in questiunari curt, però precis. 
Quel questiunari online han las persunas respon-
sablas tramess l’avust 2023 via ils mainafatschenta 
da las firmas commembras da la SGIC a tut il per-
sunal da cader. Il medem mument èn vegnids inter-
rogads era las patrunas ed ils patruns. Participà a 
l’enquista han 203 collavuraturas e collavuraturs 
dal cader, 141 da quels han cumplettà dal tuttafatg 
il questiunari. Dals patruns avain nus survegnì ena-
vos 68 questiunaris, 48 da quels èn stads emple-
nids cumplettamain. Tut ensemen è il resun stà aut 
fin fitg aut, uschia ch’ils resultats valan sco repre-
schentativs. Grazia fitg a tut las participantas e tut 
ils participants.

A chaschun da la dieta en clausura da la SGIC dals 26 
d’october 2023 ha il team da la SGIC preschentà ils 
resultats da l’enquista e sviluppà ensemen cun las 
participantas ed ils participants mesiras en quatter 
champs d’acziun. Quellas èn vegnidas discutadas 
da radent a chaschun da las occurrenzas regiuna-
las il november. Quests discurs servan al team da 
la SAS Grischun en in ultim pass da lavur sco basa 
per preschentar ils resultats ils pli impurtants or 
da lur vista e da formular recumandaziuns d’agir.

Illustraziuns 1-3: lavur concentrada 
Illustraziun 4: Chasa Balma, architectura impressiunanta

2. intervistas qualitativas

Trend a giavischs individuals differents 
In grond dumber da studis naziunals ed internaziunals demussa ch’èn centrals 
motivs sumegliants per collavuraturas e collavuraturs da tut las branschas e 
da differentas generaziuns. Latiers tutgan la lavur independenta e multifara, 
stima e renconuschientscha, ina buna paja, in bun team, pussaivladads da svi-
lup, in bun schef e sanadad (impedir accidents da lavur; nagina surchargia). 
En connex cun ils models dal temp da lavur divergeschan ils giavischs indivi-
duals adina dapli. Il giavisch d’esser flexibel areguard il temp è derasà en dif-
ferentas dimensiuns (a curta vista, sco pausas pli lungas en furma da vacan-
zas u congedi nunpajà). Questa flexibilitad stat en cuntradicziun cun la realitad 
en l’industria principala da construcziun. Là dominescha en il sectur productiv 
anc il model a temp cumplain, per part experimenteschan las interpresas gia 
cun auters models. Uschia datti en l’industria principala da construcziun inter-
presas che porschan a manadras e manaders da construcziun e per part er a 
miraduras e miradurs sco er a maschinistas e maschinists da lavurar parzial-
main (80-90%), manadras e manaders da construcziun han la pussaivladad 
da lavurar in di davent da chasa u da profitar d’in regal d’anzianitad en furma 
dad ulteriuras vacanzas. Era pon singuls manaders da construcziun pensiu-
nads cuntinuar a lavurar en in pensum reducì. En interpresas situadas en il 
spazi alpin èsi per motivs stagiunals usità che las sururas vegnan cumpensa-
das l’enviern tras temp liber.
Persunas ch’abditgeschan lur posiziun da cader en l’industria principala da 
construcziun e midan en in’autra branscha, argumenteschan quest pass cun 
ils temps da lavur lungs e nunflexibels, cun la lavur corporala strapatschanta, 
il squitsch da temp, las ristgas per la sanadad (pervia dal stress; perquai che 
collavuraturas e collavuraturs èn scolads adina main bain), e per part pervia 
da surpretensiun.

Resultats da l’enquista online 
Il persunal da cader ha tranter auter gì da respunder 
a dumondas davart plans da carriera, cundiziuns 
da lavur e models dal temp da lavur. Parallelamain 
han las direcziuns da las interpresas commem-
bras cumplettà in questiunari davart ils medems 
temas per pudair mesirar quant bain ch’ellas enco-
nuschan ils giavischs da lur collavuraturas e colla-
vuraturs dal cader. Ils resultats ils pli impurtants èn 
preschentads qua sutvart.

Prontezza da midar plazza da lavur relativamain 
pitschna, ma tuttina inquietanta
Il giavisch da midar ils proxims trais onns la posi-
ziun u la firma u schizunt da bandunar la branscha 
da construcziun è pitschen, surtut en cumpareglia-
ziun cun la prontezza da midar plazza da lavur en 
autras professiuns en Svizra. E tuttina han 23% da 
las persunas interrogadas l’intenziun da midar posi-
ziun ils trais onns vegnints. Quel resultat reflecte-
scha però er il giavisch da far in ulteriur pass da 
carriera. E tuttina: 9% u quasi mintga dieschavla 
persuna na vesa sasezza en trais onns betg pli en 
la branscha da construcziun, tar las manadras ed 
ils manaders da construcziun munta la pertschien-
tuala schizunt a 14% u ditg cun auters pleds: min-
tga settavla persuna. Percunter èsi remartgabel 
che circa trais quarts dals pensiunaris futurs indi-
tgeschan da pudair s’imaginar da cuntinuar a lavu-
rar parzialmain en la branscha da construcziun era 
suenter la pensiun.

1. analisa da las experientschas e da la litteratura

Ils trais motivs ils pli impurtants  
da restar en la branscha

Ils trais motivs ils pli impurtants  
da midar la branscha

–  ina buna relaziun cun il schef ed il team

–  in aut squitsch da lavur

–  ina lavur satisfaschanta

–  lungs temps da lavur

–  stima

–  stima mancanta

4. mesiras

5. sintesa

3. enquista online

illustraziun 1: Survista da la metodica

illustraziun 2: Ils motivs ils pli impurtants da restar en l’industria 
principala da construcziun u da midar en in’autra branscha.

Cundiziuns da lavur: in’auta concordanza 
tranter giavischs e la situaziun actuala 
Las collavuraturas ed ils collavuraturs dal cader 
valiteschan las suandantas cundiziuns da lavur 
sco ordvart impurtantas: in bun team, lavur inde-
pendenta e stima. La paja è impurtanta, na fa però 
betg part da las trais cundiziuns las pli impurtan-
tas. Las differenzas tranter las posiziuns da cader 
èn en general pitschnas. Per manadras e mana-
ders da construcziun èn temps da lavur flexibels pli 
impurtants che per autras collavuraturas ed auters 
collavuraturs dal cader. Persunas pli giuvnas sti-
man las pussaivladads da perfecziunament, il team 
e la paja in zic main ferm che collavuraturas e col-
lavuraturs pli vegls. En interpresas pli grondas è la 
paja pli impurtanta per il persunal che en interpre-
sas pitschnas. 

Valurs medias

bun team

segirezza da lavur

 lavur independenta

autezza da la paja

stima

perfecziunament

temps da lavur flexibels

2 2.7 3.4 4.1 4.8

illustraziun 3: Cundiziuns da lavur: cumparegliaziun tranter ils 
giavischs e las valitaziuns dal stadi actual da las collavuraturas 
e dals collavuraturs dal cader

La differenza tranter ils giavischs e la valitaziun 
dal stadi actual è pitschna (vesair illustraziun 3). 
Remartgabla è la differenza tranter la stima e la 
paja. Cumbain che omadus elements èn impur-
tants fin fitg impurtants, vegn il stadi actual valità 
sco mediocher fin plitost bun. Spezialmain gronda 
è la differenza tar ils poliers da construcziun auta. 
Las patrunas ed ils patruns valiteschan ils giavi-
schs da las collavuraturas e dals collavuraturs dal 
cader per gronda part a moda correcta, entant che 
las direcziuns dattan dapli paisa a la paja che las 
persunas dal cader.

       giavisch - tuttas e tuts              stadi actual - tuttas e tuts
Explicaziun: valurs medias che sa basan sin ina classificaziun en puncts: 
1 (insumma betg impurtant) enfin 5 (fitg impurtant ubain bun)

Models dal temp da lavur:
 giavischs differents
Ils giavischs dal persunal da cader areguard ils 
models dal temp da lavur n’èn betg unitars. Qua 
intginas differenzas impurtantas:

–	 L’emna da tschintg dis, il model dominant, è 
per 72% da las persunas interrogadas in model 
attractiv, per 28% però mo per part, pauc ubain 
insumma betg attractiv.

–	 Interessanta è la gronda attractivitad da l’emna 
da 4 dis (64%), nua ch’i vegn eventualmain supponì 
ch’i valia per quella la medema paja.

–	 Lavurar a temp parzial è attractiv per 28% da las 
persunas interrogadas, bleras dad ellas n’han però 
betg la pussaivladad da tscherner (vesair illustra-
ziun 4).

–		 Temps da lavur flexibels chattan ina fitg buna accoglientscha e stattan er a 
disposiziun a bleras collavuraturas ed a blers collavuraturs.

–	 Fitg attractiva è la cumpensaziun da sururas, da la quala pon profitar ble-
ras collavuraturas e blers collavuraturs.

–	 Per 43% è attractiva la pussaivladad da far in congedi nunpajà. Ma be stgars 
la mesadad da questas persunas po tscherner questa pussaivladad. Percunter 
inditgeschan var dus terzs da las firmas da porscher quest model.

–	 Lavurar da chasa anora è attractiv per almain 28% da las persunas interro-
gadas, era sche quai n’è betg pussaivel per persunas che han lur plaz da lavur 
sin il plazzal.

Ils giavischs areguard ils models dal temp da lavur sa differenzieschan tenor 
vegliadetgna e posiziun. Per manadras e manaders da construcziun èn cundi-
ziuns sco la lavur parziala, temps da lavur flexibels e la pussaivladad da lavu-
rar da chasa anora levamain pli attractivas che per poliers da construcziun 
auta. Ultra da quai s’augmenta cun la vegliadetgna progredinta il giavisch da 
lavurar a temp parzial.

illustraziun 4: Valitaziun da l’attractivitad da pudair lavurar a temp parzial

Quatter champs d’acziun èn prioritars
A basa dals resultats da l’enquista, dals discurs e 
da la litteratura èn vegnids fixads differents champs 
d’acziun. Per quels champs d’acziun vali da dedu-
cir mesiras per ils manaschis u per la societad per 
augmentar l’attractivitad per las collavuraturas ed 
ils collavuraturs dal cader en l’industria principala 
da construcziun (vesair illustraziun 5). A la dieta 
da clausura da la SGIC dals 26 d’october 2023 han 
las participantas ed ils participants sviluppà mesi-
ras per quests quatter champs d’acziun. Quellas 
èn lura vegnidas discutadas vinavant en il rom da 
las occurrenzas regiunalas dal november 2023. Ils 
resultats da quest process e las recumandaziuns 
dal team da la SAP Grischun vegnan ad esser avant 
maun il cumenzament dal 2024.

illustraziun 5: Champs d’acziun prioritars

Enquista reussida – adattada per las  
singulas interpresas da construcziun

Il team da la SAS Grischun ha sviluppà per quest project ina curta enquista davart ils 
plans da carriera, davart ils giavischs e las valitaziuns da las cundiziuns da lavur e 
davart il giudicament da models dal temp da lavur. L’enquista datti per tudestg e talian 
e po vegnir cumplettada al telefonin. En connex cun questa enquista per la SGIC n’èn 
vegnidas fatgas naginas evaluaziuns tenor interpresas. Sch’ina interpresa da la SGIC 
ha interess da far questa enquista en il rom dal svilup dal persunal sin il stgalim da 
ses cader u da tut las collavuraturas e tut ils collavuraturs, èsi pussaivel dad adattar 
l’enquista correspundentamain. En cas d’interess supplitgain nus Vus d’As annunziar 
sut la suandanta adressa: peter.moser@fhgr.ch.

Tema Mira

ina buna relaziun cun il schef ed il team
tegnair in bun nivel e sche pussaivel  
cuntinuar ad al meglierar

grond squitsch da lavur
tschertgar vias per reducir il squitsch da lavur 
resentì ed il squitsch da lavur effectiv

temp da lavur

models da lavur per persunas pensiunadas

sviluppar models per dapli tscherna 
 individuala e flexibilitad

crear models ed examinar lur realisabladad


